
ТОРТИНЧОҚ ЎҚУВЧИЛАР БИЛАН ИШЛАШДА ПСИХОЛОГИК ТРЕНИНГЛАРДАН ФОЙДАЛАНИШ   
Ҳозирги даврда ёшларни мустақил фикрлашга ўргатиш, ижодий фикр юритиш имкониятларини шакллантириш муаммоси республикамизнинг таълим тизими олдида турган энг долзарб масалаларидан биридир. Ушбу муаммонинг долзарблиги мамлакатимиз Президенти И.А.Каримовнинг ёшлар тарбияси муаммосига бағишланган ҳар бир нутқлари,  интервью ва фундаментал асарлари ғоясида ҳам ўз ифодасини топган. Жумладан, юртбошимиз кенг жамоатчиликнинг диққат-эътиборини ушбу мавзуга қаратган ҳолда шундай фикрларни муҳокамага ташлаганлар: “Демократик жамиятда болалар, умуман ҳар бир инсон эркин фикрлайдиган қилиб тарбияланади. Агар болалар эркин фикрлашни ўрганмаса, берилган таълим самарасиз бўлади. Албатта, билим керак, аммо билим ўз йўлига, мустақил фикрлаш ҳам катта бойликдир”. Зеро, “Кадрлар тайёрлаш миллий дастури” ҳамда “Таълим тўғрисида”ги Қонунни амалга оширишдан кўзлаган асосий мақсади бу жамиятда мустақил, эркин ва ижодий фикрлайдиган шахсни шакллантиришдан иборатдир.

Давлат ва жамият томонидан ёшлар, таълим муассасалари мутахассислари ҳамда ота-оналарнинг олдига қўйилаётган вазифаларни бажарииш имкониятлари бевосита психология соҳасида яратилаётган турли психодиагностик методлар (тренинг, психологик ташҳис, психотерапевтик суҳбатлар, интервью, анкета ва тест усули) ёрдамида аниқлаб борилади.
Педагоглар таълим жараёнида баъзан тортинчоқ ва уятчан ўқувчилар билан ишлашга мажбур бўладилар. Бундай ўқувчилар учун ўзига бўлган ишончнинг пастлиги, қатъиятсизлик, ўз шахсий фикрини тўлиқ ва тўғри баён эта олмаслик, турли давраларда ўзини ноқулай ҳис қилиш хусусиятлари хосдир.

Ўсмирларнинг тортинчоқлик хусусиятлари ҳамда мулоқотчанлик сифатлари ўртасида ўзаро алоқадорликни ўрганиш мақсадида  ўсмирлар билан “Коммуникатив ва ташкилотчилик қобилиятларини ташхис қилиш методикаси”ни қўллаш орқали тадқиқот иши олиб борилди. Мазкур методика психологик ташҳис воситаси сифатида ўспиринларга касбий маслаҳат бериш ишларида кенг қўлланилади.  
Натижалар таҳлилига кўра респондентларнинг 12 %  ида  “1”  ва  “2” баллар аниқланди. Яъни бу каби ўсмирда коммуникатив ва ташкилотчилик қобилияти ўртадан паст даражада ифодаланади. У мулоқотга интилмайди, жамоада ўзини эркин тутолмайди, вақтни ёлғиз ўтказишни афзал кўради, ўзининг танишувларини чеклаб қўяди, одамлар билан мулоқот ўрнатишга ва аудитория олдида гапиришга қийналади, ўз фикрини ҳимоя қилмайди, кўп ишларда мустақил қарор қабул қилишда ўзини четга тортишни афзал кўради. Юқоридаги ўсмирлар билан якка тартибда суҳбат ўтказилиш жараёнида  уларда хақиқатан ҳам тортинчоқлик ва уятчанлик хисларини баланд  даражада мавжудлиги аниқланди.
Психология фанининг кўплаб соҳалари сўнгги  йилларда жадал ривожланмоқда. Жумладан, алоҳида йўналиш сифатида ижтимоий-психологик тренинглардан фойдаланиш кўлами ҳам кенгайиб бормоқда. Фан сифатида ривожланаётган тренинг ўтказиш методикаси тренингларни қандай тартибда ташкил этилиши ва ўтказилиши борасидаги масалаларни ёритишга бағишланади. 

Ҳозирги даврда инсонлар ўртасида руҳий зўриқиш ҳоллари аввалги пайтлардагига нисбатан анча кўп учраётгани ва бунинг натижасида турли ҳаётий муаммолар вужудга келаётганлиги психолог мутахассисларни ҳам ташвишга солаётганлиги бежиз эмас. Бундай зўриқишлар ижтимоий ҳаётимизнинг барча жабхаларида шунингдек, таълим жараёнида ҳам кузатилмоқда. Мазкур типдаги зўриқиш ва қийинчиликларни енгиб ўтиш малакаларини шакллантириш мақсадида кўплаб педагогик-психологик тренинглар ишлаб чиқилмоқда. 
Барча турдаги тренинг машғулотларини ўтказиш қуйидаги қоидаларга амал қилишни тақозо этади:

· машғулот ўтказиладиган жой шинам, кенг, эркин ҳаракатланишга мўлжалланган, стуллар билан жиҳозланган бўлиши шарт. Хонада иштирокчиларнинг орасига тўсиқ бўладиган ортиқча жиҳозлар (ортиқча стол, стуллар) бўлмаслиги керак;

· гуруҳ аъзолари доира шаклида ўтирадилар. Доира шаклида ўтиришнинг афзаллиги шундаки, ҳамма иштирокчилар бир-бирининг борлигини ҳис қилиши ва бир-бирини кўриб туришига имконият бўлади. Бу эса иштирокчиларда ишонч, қизиқиш, диққат каби хусусиятларни вужудга келтиради. Шунингдек, бошловчи ва иштирокчилар орасида эркин мулоқот қилиш имкониятини яратади. Айниқса, болалар гуруҳи билан ишлаганда улар қаршисида ўқитувчининг бўлмаслиги ўсмирларда ҳақиқий тенгликни ҳис этишга ёрдам беради. Бу орқали гуруҳ аъзоларининг ҳақиқий ижтимоий тенглигини таъминловчи психологик муҳит яратилади;
· тренинг жараёнида гуруҳ аъзолари сони 8-10 кишидан 15-20 нафаргача бўлиши энг маъқул вариант ҳисобланади. Энг яхши гуруҳ 12-15 кишидан иборат бўлган гуруҳдир. Иштирокчиларнинг кўпайиб кетиши ўзаро ишонч муҳитининг таркиб топишига ҳалақит бериши мумкин. Аъзолари кам бўлган алоҳида гуруҳларда эса иштирокчилар бир-бирларини тезроқ тушунадилар ва аҳиллашишлари осон кечади. Агар иштирокчилар сони 25 кишидан ортиб кетса дастур ва машқлар иштирокчиларни бир неча гуруҳларга бўлган ҳолда ўтказилади, аммо бунда кўп вақт талаб этилади ва иштирокчиларнинг диққати бўлинади. Бу эса кутилган натижага эришишга ҳалақит беради.

Тўғри қўлланилган педагогик ва психологик тренинг юқори даражадаги ижобий натижани беради. Қуйида тортинчоқ ва уятчан ўсмирлар билан ўқув—тарбия жараёнида қўлланиладиган тренинглардан баъзиларини келтириб ўтамиз.

“Гугурт доналари” деб номланган машқ ўқув материалининг ўқувчилар томонидан қай даражада ўзлаштирилганлигини аниқлаш мақсадида қўлланилади.  Ўқувчиларга ўқув материали мавзусидан келиб чиққан ҳолда муаммоли масала ёки вазиятларни яратиш, мавзунинг асосий таянч тушунчаларини ажратиб олиш, уларни изоҳлаш, таҳлил қилиш, таърифлашга ёрдам беради. Шунингдек,  машғулот давомида ҳар бир ўқувчига турли топшириқларни индивидуал бажариш, унинг устида мустақил ишлаш имконини беради. Бу метод ўқувчиларда бир қатор тарбиявий аҳамиятдаги, яъни, мустақил ишлай олиш, мулоқотга киришувчанлик, хушфеъллик, ўзгалар фикрини ҳурмат қилиш, фаоллик, фаолиятга ижодий ёндашиш, фаолиятнинг самарали бўлишига қизиқиш ва интилиш, ўзини-ўзи баҳолаш каби сифатларни шакллантиришга ёрдам беради.
Машғулот ўқувчиларни ўрганилаётган ёки ўрганилиши керак бўлган мавзу бўйича якка ва кичик жамоа бўлиб фикрлаш, ўзлаштирилаётган билимларни ёдга олиш, тўпланган фикрларни умумлаштириш, уларни ёзма равишда ёки расм, чизма, тасвир, схема, модел кўринишида ифодалашга ўргатади. Мазкур машқ жуфтлик, кичик гуруҳлар ёки жамоада ташкил этилади. Ўқувчилар тушунчаларни ёзма равишда таърифлайди ва уларни тақдимот асосида жамоага намойиш қилади. Машғулот қуйидаги тартибда амалга оширилади:


- Ўқитувчи ўқувчиларга гугурт доналариёкиоддий чўплардан истаганча танлаб олишни таклиф этади;
- Ҳар бир ўқувчи танлаган гугурт доналари ёки оддий чўпларни сонига кўра мавзуга оид таянч тушунчаларни ажратиб кўрсатиб, уларнинг ҳар бирига изоҳ беради ёки қоидаларни айтади.
Ўқувчилар томонидан танланган ҳар бир гугурт донасига биттадан тушунчани таърифлаш шартлигини англатади. Шунга кўра ўқувчилар агарда иккита гугурт донасини танлаган бўлса у ҳолда иккита тушунчани ажратиб кўрсатади, уларни таърифлайди. Гугурт доналари сонининг ортиб боришига кўра тушунчалар сони ва уларга бериладиган таърифлар миқдори ҳам кўпайиб боради.
«Ишонч паровози». Барча иштирокчилар бир қаторга тизилишади. Биринчи иштирокчидан ташқари гуруҳ аъзоларининг ҳаммаси кўзларини юмишади ва бир-бирларининг белидан ушлаб олишади. Биринчи иштирокчининг вазифаси (бу вазифага айнан тортинчоқлик ҳусусияти мавжуд бўлган ўқувчини қўйиш мақсадга мувофиқ) - «паровоз»ни хона бўйлаб тўсиқлар (йўллар) орасидан олиб юриш, қолганлар эса олдиндаги иштирокчининг ҳаракатларига мос равишда тўсиқлар орасидан уринмай-суринмай ўтишлари даркор.
«Исмлар — фазилатлар». Бу ўйин гуруҳ иштирокчиларининг кайфиятини кўтариш, ўзларини эркин ҳис қилишлари учун ташкил қилинади.

Ҳар бир иштирокчи бирон-бир исмнинг биринчи ҳарфи билан бошланадиган шахснинг ижобий характер хусусияти, киши фазилати номини айтиши лозим. Тренинг афзалликлари ўқувчиларда ўзига бўлган баҳонинг ижобий бўлишига сабаб бўлади, ўзига нисбатан ишонч хисси ва қатъиятлиликни тарбиялайди, фикрлаш доираси ва дунёқарашини ўстиришга олиб келди.

Тортинчоқ ва уятчан ўсмирлар билан олиб бориладиган тренинг машғулотларининг сони ва мавзулари ҳар бир гуруҳдаги ўқувчиларнинг индивидуал-психологик хусусиятлари, эришилаётган натижаларнинг динамикасига қараб танланади. Зарурат туғилганда тренинг машғулотлари бир неча босқичда кутилган натижага эришгунча қадар ўтказилиши мумкин. 
Ўзига бўлган ишонч, масъулиятлилик, ташаббускорлик, мустақиллик ва қатъиятлиликни шакллантиришга хизмат қиладиган туркум тренингларни қўллаш тортинчоқ ва уятчан ўсмирлар билан ишлашда яхши самара бериши ва унда ўзини-ўзи тарбиялаш билан боғлиқ мотивациянинг шаклланишига ижобий таъсир этиши мумкин. 

